Die Wedloop

Pirrow Bekker
“Hoe lyk dit, Salmon? Jy is mos nie bang nie, is jy? My geld is op jou. Het jy jou lyf vetgesmeer? Vandag gaan jy hulle droog hardloop.”

Die groot hand van die atletiekonderwyser klap my teen die bo-arm. “Nee, Meneer. Ja, Meneer." Die ou vrae. 

Hier binne is ek hoendervleis. Die afgelope jaar al vrees ek vandag. 

Maar ek het niks gesê nie. Ek het geweet wat almal van my verwag. Maar diep-in het ek die hele tyd gehoop dat daar iets sal gebeur wat sal verhoed dat ek en Vis Pieterse vandag langs mekaar op die lyn gaan sak. 

Sedert verlede jaar se botsing tussen die twee skole is ek bang vir hierdie dag. Maar ek het geweet dat hy sou kom. Toe die opdrukkery met vanjaar se oefening ... Ek het geweet dis onvermydelik. 

Tensy iets gebeur wat in die normale loop van sake sou ingryp. Nou het die môre aangebreek en die motors het stoet gery van Blink​klip afhier na Noordburg se werf toe. Verlede jaar het ons hulle net-net geklop, maar dit was op ons veld en daar was heelwat gesiggierigheid onder die grootmense oor 'n diskwalifikasie omdat een van hulle kinders in die aflosse te ver met die stok gehardloop het.

Die dag het Vis Pieterse sy bors net voor my teen die lint gestoot in die naelloop. Maar met die hoogspring het ek oorgekom waar hy die lat afgespring het. Dit was ook blote geluk, want die lat het eintlik 'n paar keer gewip nadat ek oorgeskuur het. 

Hy het op die randjie bly lê. 

Met Vis se derde probeerslag het die lat ook 'n slag sy rug hol getrek. ‘n Lang oomblik het hy gehuiwer en toe het die een kant afgeglip en daarna die ander. 

Ek het gewen. Dit was net geluk. En tog sal ek daardie paar sekondes voor my laaste sprong nooit vergeet nie. Ek het geweet ek moes net oorkom. Ek het reeds die naelloop verloor. 

Toe die hoogspring onder dertien oor die luidspreker aangekondig is, was daar dadelik 'n toeloop na die hoogspringpale toe. Oom Drieman van der Walt het langs een van die pale stelling ingeneem en met sy bulderende stem wou hy links en regs weddenskappe met die Noordburgers aangaan. 

“My geld is op die Swartkoppie!” Ek het gekrimp – maar ek moes luister. “Hoe sê julle?” Hy draai in die rondte. “Kom, ou Tool Hanekom, man. Moenie nou bang word nie.” Hy lag dreunend. “Ek sit twee rand op die Swartkoppie!”. 

Aan die begin is daar nog lustig geskerts en ligtelik kommentaar gelewer, maar namate die ander een na die ander uitgesak het, het dit stiller rondom die hoogspringput geword. Naderhand is dit net ek en Vis. Hoewel ons nog lekker los oor die lat gekom het, is elke sprong met die oë gemeet. 

Dit was dodelike erns. Daar was byna die biddende atmosfeer van 'n klompie mans om 'n radio met 'n rugbytoets. 

Ek het die lat eerste afgespring en terwyl ek afkom grond toe, het ek die sug deur die omstanders voel trek. Toe ek opstaan, het ek gevoel hoe 'n groot hand my om die arm beetkry en eenkant toe trek. Ek het in oom Drieman se rooi, vlieserige oë gekyk. Hy het sag naby my oor gepraat. 

“Rus 'n slag eers goed uit. As jy daar oorkom, stuur ek more 'n verskalf oor Suidoostebank toe. Maar rus eers, man, rus!” 

Wie kan nou rus? Ek het op my wegspringplek gaan neersak en ek was bly dat ek alleen is. Ek het links gespring en Vis regs. Aan die oorkant het ek gehoor hoe Vis skynbaar ongeërg met twee van sy maats klets. Maar eenkeer het hy in my rigting gekyk en sy oë was donker en broeiend. Net 'n oomblik lank het hy stil gekyk, toe het hy weer gepraat en beduie en die twee maats het gelag. Wys en uitgelate. Dit moes 'n opmerking oor my gewees het wat hulle laat lag het. 

Ek het opgestaan. My voete het gesteek toe ek weer op hulle trap. 

Daar was gruisklippertjies wat tergend aan my voetsole geklou het en ek het hulle 'n slag of wat op die grond gerol om hulle los te kry. 

Toe was dit net die dwarslat en ek. Ek was van niks anders bewus nie. 

Ek het hom vlak voor my gesig gesien en 'n sekonde lank was daar die paniekerige gevoel dat dit onmoontlik was om hom te oorwin. 

Met al my krag het ek my opgeraap. Ek het die stok liggies onder my lyf voel meegee. Ek het verwag dat hy sou kom. 'n Rukkie het ek uitgeput bly lê. Weer was daar die klamp van 'n hand. Hierdie keer veel harder. Oom Drieman het my met een haal op sy skouer getel en 'n sirkel met my geloop terwyl sy ou groot liggaam onder my tril van die praat. 

Ek was verleë en toe hy my eindelik neersit, het ek eenkant toe weggeloop. Ek wou nooit weer 'n hoogspringpaal naby my hê nie. 

“Jy moet maar daar by die ander manne in die koelte gaan ontspan. 

Moet nou nie gaan rondhol en as jy op die baan kom, is jy poot-uit nie. Julle is sommer nou-nou aan die woord vir die honderd.” 

“Ja, Meneer.” 

Ek kry koers tussen die pale deur wat die luidsprekerstelsel dra. Die losgeskraapte grond is nog klam van die dou. 

By die bek van die verversingstent loop ek my byna in hom vas. 

“Vis!” 

Dis so onverwags dat sy naam 'n uitroep van skrik is. 

“Salmon! ... Julle is vanmôre darem betyds.” Sy oë takseer my. En ek dink: hy lyk veel gedugter as die vorige jaar. Hy lyk selfs meer kapokhaantjie ook. Met nog meer selfvertroue. 

Toe skielik, miskien is dit van nie weet wat om te sê of doen nie: “Die roomys het al gekom.” Hy besef te laat dat hy die verkeerde ding gesê het. Nou kan hy nie meer omsit nie: “Jy kan ... Kom ons gaan koop roomys.” 

Ek weet ons mag nie roomys of koeldrank koop voordat die naellope verby is nie. Maar daar het iets uitdagends in Vis se oë gekom, iets wat beduie: “Toe, ek weet ons mag nie nou roomys eet nie. Ek steur my nie daaraan nie.” 

Gelukkig is daar niemand anders in die tent nie. Hy koop twee horinkies en prop een in my hand. 

“Vat so. Kom ons gaan eet hier agter.”

Met die roomys half onder my blad volg ek gedwee. Hy mag nie sien dat ek bang is nie. Ek hou my oë op die skraal, harde kuite wat so kordaat voor my uit gaan, by die tent uit. Hoeveel keer het ek nie die afgelope jaar daardie hakskene gesien wat so binne toe swaai as hy hulle van die grond optel nie! Haatlike hakskene. 

Agter die tent teen die muur waar daar 'n klomp geroeste blikke lê, en waar ons uit die gesig is, eet ons in stilte. 

“Hoe hardloop jy vanjaar?”

Ek het nie verwag dat hy dit so pront sal vra nie. “Ag ... ek weet nie.”

“Het jy baie geoefen?”

“Nee wat. En jy?”

“Ek ook nie. Dis lekkerder om met die karretjies te jol. Ek het 'n Super Fast-baan gekry. 'n Grote.”

“O.” Ek wil nie my onkunde openbaar nie. 

“Ken jy dit? Super Fast.”

“Nee,” moet-ek beken. 

“Sluk klaar. Dan gaan wys ek jou. Ons huis is nie ver hiervandaan nie.”

“Jong, ek weet nie. Ons mag nie by die hek uitgaan nie. Die onnies...” “Aag, hulle sal nie eers weet nie. Ons is nou terug. Nog voor die 

kleintjies-klaar gehardloop het.” 

“Vis-jong ...”

“Kom, man, moenie konynkoppie trek nie.”

“Ek trek nie konynkoppie nie.” 

“Ek ken 'n plek daar agter die bloekombome waar ons oor die draad kan kom.”

“Hoe ver is jou huis?” Ek aarsel nog. "Net drie blokke met die straat af.”

By die hoekpaal klouter ons oor. Daar het skielik 'n stilte om ons toegesak. Die atletiekveld het agter die bome verdwyn en ons hoor nog net dofweg die jillende kinders. 

Vis beduie aanmekaar. Jy sou sweer ons is die grootste tjoms. 

“Ek het daar so 'n groen Capri Perana en so 'n Blue Shark. Jong, hulle kan jaag. Een keer wen die Perana en dan weer die Blue Shark. Jy kan met die Blue Shark jaag.” 

Vis praat dat die skuim so in sy mondhoeke vorm en sy oë roer opgewonde. Noudat ek hom van naby leer ken, is hy glad nie so 'n sleg stuk vleis nie. 

Ek voel skielik bevry van die dag wat voorlê. Dis lekker om van rooi en geel en groen blitsmotors te hoor. Die name rol van Vis se lippe: 'n silwer Bertone, 'n Lamborghini, 'n Alfa Carabo, 'n Tomaso Mangusta ... Ek wens ek kon saampraat. Net praat, praat, praat. Nie oor onsself nie. Ons gaan ons eie reisies hou. Ek en Vis. Weg van hierdie... hierdie... 

Dan vang die onverwags helder luidspreker my in sy greep. Dis asof hy reg agter my oor oopgegaan het. Dis die aankondiging dat die atlete hulle gereed moet maak vir die eerste item. "Ons sal moet aanstoot met die program. Die dag is kort," kraak die metaalstem. 

Ek kon sien dat die skielik indringende stem Vis ook ruk. Soos iemand wat op iets gewag het en dan skrik as dit kom. Maar hy babbel doodge​woon verder. Net 'n bietjie harder. 

By sy huis is daar niemand nie. Sy ma-hulle is reeds weg atletiek toe. 

Dit is net ons twee. 

Op die rak staan die ry helderkleurige motortjies netjies langs mekaar. 

Dis 'n lus om jou hand oor die wiele te stryk. Jy sien byna nie hulle draai nie, so sekuur en vinnig gaan dit om die naalddun assies. Eers hou ons uit​dunne. Sodat Vis my kan oortuig dat die Perana en Blue Shark die vin​nigste van almal is. Vis sit af en ek kyk watter een die wenpaal eerste lig. 

Soos koekies seep glip hulle deur die kronkelende baan, oor 'n brug en dan in die pylvak na die vlaggies. 

Uiteindelik: die Capri Perana en die Blue Shark! 

Die eerste keer is dit die Perana wat die vlaggie aan sy kant naelskraap voor die Blue Shark lig. 

“Gee myne die linkerbaan.” Ek het al gemerk dat die linkerbaan die 

karretjies bevoordeel. 

Die Blue Shark! Die Blue Shark wen! Nou vir die finaal. 

“Gee myne die linkerbaan.” 

“Nee, dis nou myne se beurt in die linkerbaan.”

“Dis nie regverdig nie! Die linkerbaan is beter.” 

“Ons moet mos omruil. Moenie vir jou snaaks hou nie.” 

Dis nie meer karretjies nie. Maar ek en Vis op die baan. Doodsake. Die atletiek! Ons moet teruggaan. Ons moet al hardloop! 

“Ag, ek loop nou. Joune sal tog wen. Jy het al die tyd geweet die linkerbaan is die beste om in te jaag.”

“Wil jy sê ek kroek?” 'n Hoe skreeustem. “Dis my karretjies. Gee daardie een!” 

Hy ruk die Blue Shark uit my hand. Die gemoedelikheid is weg en die vyandigheid is terug. 

“Gaan vrek met jou karre en al!” 

Ek glip by die deur uit in die gang af en deur die tuin. Ek begin draf, 
maar uit die hoek van my oog sien ek dat Vis my inhaal. Die hekkie is toe en ek sien hoe Vis langs my versnel en draad toe mik. 

“Wees 'n man en spring oor die draad,” roep hy skuinsweg oor sy skouer. 

Ek steek onseker vas. Met sy watervoëltreë hardloop hy deur die langerige kikoejoe en gooi hom maklik oor die draad. Sy oë is soos daardie dag 'n jaar gelede weer smalend op my. “Kom as jy nie bang is nie!” 

“Hierdie draad is mos 'n vulletjie,” antwoord ek moedswillig. Skielik is ek lus vir Vis Pieterse. 

Dit is met die tweede tree wat ek gee dat ek die skerp steekpyn in my hakskeen voel. 

Ek sak af in die gras. Die grasstengels is vol rooi, klewerige bloed. 'n Oomblik is dit asof ek buite myself staan. Maar ek weet onverbid​delik. Dis alles verby. My voet is gesny. Ek sal nie op hom kan trap nie. 

Uit die sny pers die bloed aanhoudend. Ek is te bang om die vel oop te trek. 

“Salmon! Wat is dit?” Vis is langs my. Sy wange het gryswit vlekke asof 'n krytborsel daarop uitgeslaan is. 

“My voet. Ek het my voet gesny.”

Hy kyk hulpeloos om hom rond. Dan gaan soek hy in die gras. 

“Hier is dit. 'n Bottelstuk. Wie sou hier 'n bottel kom breek het?”

Hy staan beteuterd met die stuk groen glas. So het ek horn nog nooit gesien nie. So byna verlore. 

“Wat gaan ons nou doen?”

“Ek sal nie kan hardloop nie.” Alles is een dolle maling in my: die onderwysers, pa, oom Drieman, Vis se bleekgeskrikte gesig. 

“Ons sal iets moet doen ... aan die bloed,” dring Vis se stem tot my deur. 

Ek voel hoe die huil in my losraak. Toe raas ek uit skaamte en magteloosheid en vrees. 

“Hoekom loop jy nie?! Loop hardloop alleen! Dis mos wat jy wou gehad het! Waarom jy my hierheen gelok het!” 

Toe tap die trane op my seer voet. 

“Ek gaan iets in die huis soek. Ma het verbande ...” 

Ek sukkel orent .. 

“Loop! Ek wil niks met jou te doen hê nie.” 

Op eenbeentjie spring ek hek toe. Noudat die been hang, klop die pyn erger in die hakskeen. 

Aan die hekpaal klou ek vas. Die trane drup op die skurwe kop van die paal en benat die afdoppende verf. Ek weet dat die bloed nog altyd vloei. 

"Sit. Dan bind ek net my sakdoek daarom. Daar by die baan is daar noodhulp. " 

Ek pluk die hek oop en terwyl ek aan die draad vashou, spring ek tot by die hoek van die erf. Ek besef dat ek so nooit die atletiekveld sal haal nie. En as ek dit ook haal, wat dan? Ek kan nie eers daaraan dink nie. 

Maar daar is nou net een drang. En dit is om weg te kom van die vervloekte Vis af. As ek net die bome kan haal. Daar kan ek wegkruip tot alles verby is. Daar kan hulle my maar los ook. 

Ek byt op my tande en probeer liggies op die tone trap. Maar dit voel as of die sny oopskeur en die bloed kruip oor die holte van my voet. 

"Jy sal moet laat ek jou abba. Kom." 

Sonder verdere seremonie gaan buk hy voor my en kyk doer ver na die bloekombome waar 'n skoot opklink, gevolg deur die skerp gegil van die toeskouers. Dis nog 'n naelloop. Hoe ver sou hulle wees met die pro​gram? 

Ek kyk na die stil, rank rug voor my en die skraal arms wat vas op die grond druk as of hy gereed maak vir 'n wegspring. 

En skielik bring die hele ellendige toedrag 'n Iamheid in my dat ek na die draad moet gryp totdat die wêreld ophou om my kantel. Daar is soveel ure aan my gewerk, aan my voorberei. En noudat die skoot haas die groot oomblik moet aankondig, nou dit! 

"KIim op! Ek kan jou dra." 

Vis kyk om en die son Iê ontblotend in sy bruin oe. Daar is geen sweem van tevredenheid in nie. Net skrik en angs. Die Vis wat flus so rammetjie-uitnek was, het verval tot 'n mak Iammetjie. 

Ek kan nie by die wagtende rug probeer verbysteek nie. As ek opklim, sien ek hoe die nek wat lank by die atletiekhempie uitsteek, span. Die knoppe verhard onder die bruingebrande vel en hy sukkel 'n bietjie om orent te kom. 

Toe, terwyl hy waggelend op sy bene staan, hoor ons dit. Duidelik deur die ligte wind aangedra. "Ons roep die onder-veertiens om onmid​dellik by die wegspringpunt aan te meld." 

Ek voel hoe Vis se arms wat hy deur die waai van my bene gehaak het, liggies bewe. Ek los sy skouers. 

"Vis, jy moet gaan hardloop, jong. Los my maar. Ek sal regkom." Die greep van die dun arms om my bene verslap nie. 

"Los my! Hoor jy? Los my! Ek sal hier bly!" 

Hy steier effens onder my heftigheid om los te kom. Maar hy hou. 

"Sit stil op my rug." 

"Jy gaan in die moeilikheid kom. Jy gaan laat wees." 
"Ons is klaar in die moeilikheid." 

"Ek, ja. Nie jy nie!" 

"Ek gaan buitendien ook nie hardloop nie." 

Sy mond vertrek, byna asof hy 'n perd is wat teen die stang baklei. 

Dan begin hy sterk vorentoe beur en ek voel hoe sy hakskene hard op die grond trap. 

Tog is daar 'n rustigheid in sy bewegings. En 'n sekerte wat my agterdogtig en paniekbevange maak. Veral noudat ek sy gesig nie kan sien nie. Wat voer hy in die mou? Hoe gaan hy horn hieruit draai​jakkals? Hy gaan natuurlik al die skuld op my pak. 

"Vis Pieterse, ons wag op jou by die wegspringplek," dreun die Iuidsprekers skielik. En weer: "Vis Pieterse! Vis Pieterse! Hulle wag op jou by die afsetter." 

"Hoor jy nie? Hulle roep jou al!" 

Asof hy daarop gewag het, antwoord hy met dieselfde onverstoor​baarheid: "Hulle sal jou ook nou begin roep. Toe maar." 

Ek sit op sy rug, willoos. Ek laat my maar net meevoer. Dis of 'n sekering in my dink uitgeskop het en al waarvan ek bewus is, is Vis se bruingebrande vel wat onder my begin aanklam. 

Sy voorspelling word gou bewaarheid. lemand blaas in die mikrofoon en toe sê 'n ander gejaagde stem: "Salmon Steenkamp en Vis Pieterse! Ons gaan nie langer wag nie. As julle nie nou onmiddellik by die afsetter aanmeld nie, gaan ons die item afhandel. Salmon Steenkamp en Vis Pieterse! " 

"Vis ... " Daar is 'n benoude heesheid in my stem en ek bly liewer stil. "Laat hulle gaan doppies blaas. Die hele ou hollery kan gaan bars!" Hy sit my so skielik neer dat ek noodgedwonge op die seer voet moet trap en die pyn slaan soos 'n vishoek vas. Maar hy steur horn op die oomblik nie aan my voet nie. Hy draai om en kyk my woedend aan: 

"Laat ek jou 'n ding sê. Ek wou nie vandag hardloop en spring nie! Ek wou nie!" 

Die erns op sy gesig laat geen twyfel meer by my oor sy opregtheid nie. En vir die eerste keer maak ek oop sodat ek self verbaas is oor die hewigheid waarmee dit uitkom: "Ek wou ook nie hardloop nie! Ek pes dit! Ek haat dit!" 

En Vis neem weer oor. Dit word 'n vloed waarin die een skaars luister na wat die ander sê. Om teenoor mekaar uiting te gee aan ons gevoelens is genoeg. Ons staan uiteindelik uit-asem teenoor mekaar. 

Dan sê Vis: "Laasjaar toe ek teen jou verloor het in die hoogspring het ou Dollevaart nog gesê:,Toe maar wat, dis maar net sport.' " 

Die oomblik van uitspattige raas is verby. 

"Het hy so gesê? Wat sal hy vandag sê? Wat gaan ons ou sê? En ou​oom Drieman? En .. ." 

- Die skoot klap feitlik reg agter ons. 

Dit is asof Vis se spiere teen sy wil in reageer. Blitssnel buk hy voor my en wikkel sy rug tussen my bene in. Sy arms span soos staaldrade as hy my op sy rug lig. 

Dan hard loop hy met my asofhy in die wedloop self is. Wanneer die pawiljoene hul klimaks bereik, land ons by die draadomheining om die atletiekveld aan. Gelyk. Kop en kop. 

